


AGINDUA, OSASUN SAILBURUARENA; HONEN BIDEZ AURREKO KONTSULTA PUBLIKOAREN  IZAPIDEA APLIKATZEN ZAIO EUSKAL AUTONOMIA ERKIDEGOKO 7-15 URTE BITARTEKO HERRITARREN AHO-HORTZETAKO OSASUN-PRESTAZIOA ARAUTUKO DUEN DEKRETUAREN PROIEKTUARI
Osasun Sailak xedapen orokorra prestatuko du Euskal Autonomia Erkidegoaren konturako osasun-laguntza publikoa jasotzeko eskubidea duten 7-15 urteko biztanleei aho-hortzetako osasun-prestazioa emateko sistema berria arautzeko.
Gobernu Kontseiluaren 2017ko abenduaren 12ko erabakia dela-eta, xedapen arautzaile orokorrak izapidetzeko jarraibideak onesten baititu horrek, aurretiko kontsultaren izapidea egitea erabaki zen Administrazio Publikoen Administrazio Prozedura Erkidearen Legearen 133.1 artikuluan xedatzen dena estaltzeko, testu juridiko arautzaile jakin bat onetsi aurretik herritarrekin elkarreraginean aritzeko izapidea egin behar baita.
Kontsultak honako alderdi hauek jorratu behar ditu:
Ekimenarekin konpondu nahi diren arazoak.
Ekimena onartzeko premia eta aukera.
Arauaren xedeak.
Bestelako aukerak, arautzekoak edo arautzekoak ez direnak.
Hori dela eta, baliodun hogei eguneko epea ezartzen da eragindako erakundeek, herritarrek eta beren entitateek egokitzat jotzen dituzten iradokizun eta iruzkin guztiak aurkez ditzaten. Araua egin aurretik gauzatuko da kontsulta hori, Xedapen Orokorrak Egiteko Prozedurari buruzko abenduaren 22ko 8/2003 Legearen 4. eta 5. artikuluek arautzen duten hasiera-fasearen barruan.
Osasun Sailaren egitura organikoa eta funtzionala ezartzen dituen apirilaren 11ko 80/2017 Dekretuak esleitzen dizkidan eskumenekin bat eginez, honako hau
EBAZTEN DUT
Lehenengoa.- Euskal Autonomia Erkidegoko 7-15 urte bitarteko herritarren aho-hortzetako osasun-prestazioa arautuko duen xedapen orokor baten proiektuari buruzko kontsulta publikoaren izapidea egitea, xedapen hori prestatu baino lehen.
Bigarrena.- Herritarrek eta arauak eragindako erakundeek, hala nahi badute, hogei egun balioduneko epean helarazi ahalko dituzte agindu honen eranskinean azaltzen diren alderdiei buruzko iritziak, kontsulta Euskal Autonomia Erkidegoko Administrazio Orokorraren web-atarian argitaratu eta hurrengo egunetik zenbatzen hasita.

ERANSKINA
1.- Ekimen honekin konpondu nahi diren arazoak:
Haurren Hortzak Zaintzeko Programarekin (PADI) bermatu nahi da 7 - 15 urte bitarteko haurrek hortzak zaintzeko zerbitzuak jasotzea, ahalik eta gehienek txantxarrik eduki ez dezaten. Izan ere, aldi horretan sortzen eta sendotzen dira hortz iraunkorrak eta, beraz, ezinbestekoa da adin horietako haurren hortzak ongi zaintzea, helduaroan arazorik ez edukitzeko.
2.- Ekimena onartu beharra eta hura onartzearen egokitasuna:
Orain arte baliabide pribatuak kontratatzen izan dira (odontologo eta estomatologo pribatuak) zerbitzu publikoa kudeatzeko kontratu administratiboak sinatzeko deialdi publikoen bitartez, prozedura irekiaz baliatuz. Aurreko esperientziak agerian utzi du kontratazio administratiboak ez direla egokiak zerbitzu horiek azkar emateko. Horregatik, erabaki da sistema aldatu behar dela zeinahi profesionalek (pertsona fisikoa zein juridikoa) noiznahi eskatu ahal izateko aurrean aipatutako adin-tarteko pertsonen aho-hortzetako osasunerako prestazioetan aritzeko gaikuntza. Hori honako xedapen honen babespean egingo da: 9/2017 Legea, azaroaren 8koa, sektore publikoko kontratuena, Europako Parlamentuaren eta Kontseiluaren 2014ko otsailaren 26ko 2014/23/EB eta 2014/24/EB zuzentarauen transposizioa egiten duena Espainiako ordenamendu juridikora; 11.6 artikulua.
3.- Egin nahi den arau-proiektuaren xedeak:
Arau-proiektu honen xedea da ezartzea nolakoa izango den 7 - 15 urte bitarteko pertsonek Euskal Autonomia Erkidegoaren kargura jasoko duten aho-hortzetako osasun-prestazioa, eta nola kudeatuko den prestazio hori.
4.- Egon daitezkeen irtenbide alternatiboak: arautzekoak eta ez arautzekoak.
Aurreko apartatuetan azaltzen diren inguruabarrak direla-eta, ezinbestekoa da dekretu-aurreproiektu hau egitea, ez baita beste aukerarik ikusten.



